Podemos-Ahal Dugu Nafarroa talde parlamentarioari atxikitako foru parlamentari Rubén Velasco Fraile jaunak  galdera parlamentarioa egin du bizilagun-erkidegoetan energia alorreko trantsizioari laguntzeko eginen dituen urratsei buruz (9-17/PES-00202). Hona Garapen Ekonomikorako kontseilariaren erantzuna:
· Konstituzio Auzitegiaren epaia ikusirik, zer urrats eginen ditu Nafarroako Gobernuak, bizilagun-erkidegoetan energia alorreko trantsizioari laguntzeko?  Konstituzio Auzitegiak 2017ko maiatzaren 25eko 68/2017 epaia eman du, Kataluniako Generalitatek urriaren 9ko 900/2015 Errege Dekretuaren 1, 2, 4, 5, 6, 7, 8, 19, 20, 21 eta 22. artikuluen aurka, lehen, bigarren eta bederatzigarren xedapen gehigarrien aurka eta azken xedapenetatik seigarrenaren aurka aurkeztutako 574-2016 zenbakiko eskumen-gatazka positiboa dela eta —900/2015 Errege Dekretuak autokontsumoa duten eta autokontsumodun produkzioko energia elektrikoaren hornikuntzarako modalitateen baldintza administratibo, tekniko eta ekonomikoak arautzen ditu—, eta partzialki baietsi du eskumen-gatazka positiboa eta, horrenbestez, deklaratu du eskumen-banaketaren konstituzio-ordenaren aurkakoak eta, beraz, konstituzioaren aurkakoak eta deusezak direla urriaren 9ko 900/2015 Errege Dekretuaren 4. artikuluaren 3. apartatua —“Generadore bat ezin izanen da inolaz ere konektatu hainbat kontsumitzaileren barneko sarera” ezartzen duena— eta 19, 20, 21 eta 22. artikuluak, energia elektrikoaren autokontsumoaren erregistroari buruzkoak.
Konstituzio Auzitegiak aditzera eman du ezen, Eraikinen efizientzia energetikoari buruzko 2010/31/EE Zuzentarauari jarraituz eta Efizientzia energetikoari buruzko 2012ko urriaren 25eko Europako Parlamentuaren eta Kontseiluaren 2012/27/EB Zuzentarauaren transposizioa egiten duen otsailaren 12ko 56/2016 Errege Dekretuari jarraituz, iturri berriztagarrien energia-hornikuntzarako instalazio dezentralizatuak bitarteko bat direla bermatzeko eraikinek bete ditzatela ezarritako efizientzia energetikoaren betekizunak eta “energia-kontsumo ia deuseza duen eraikina” ezartzearen helburua.  
Auzitegiak zenbait alegazio ez ditu onartu; hain zuzen ere, instalazio komun horiek “banaketa-sarea” izanen liratekeela eta, horrenbestez, banatzaileari laga beharko litzaiekeela diotenak, Sektore Elektrikoari buruzko abenduaren 26ko 24/2013 Legearen 39.3 artikuluan ezarritakoari jarraituz. Aitzitik, Auzitegiak ulertzen du instalazio horiek “loturako instalazioak” izanen liratekeela, hau da, balioko luketela lotura egiteko hartune baten bitartez urbanizazio edo eraikin berean egon daitezkeen erabiltzaileetako bakoitzaren barneko instalazioekiko edo instalazio hartzaileekiko banaketa-sarearekin; izan ere, halakoak beti erabilera komuneko tokietatik doaz, baina erabiltzaileen jabetzapeko tokietan geratzen dira, eta erabiltzaile horiexek izaten dira haien kontserbatzeaz eta mantentzeaz arduratzen direnak (Behe-tentsioari buruzko Zientzia eta Teknologia Ministerioaren ITC-BT12 jarraibide tekniko osagarriak ezartzen duen bezala). 
Auzitegiak dio ez dagoela agerian inongo arrazoirik justifikatzen duenik debeku bat ezartzea, zeinak eragotziko lukeen autonomia erkidegoek neurriak susta ditzatela, energiaren arloan berenganatu dituzten eskumenez baliatuta, urbanizazioetan, etxebizitzen eraikin handietan edo beste edozein motatako eraikin konplexu edo elementu komunitarioak dituztenetan instalazio komunak ezartzeko, haietatik hainbat erabiltzailek onura izateko moduan.
Europak ezarri dituen eta Nafarroako 2030 Plan Energetikoan gurenagatu ditugun helburuak emandako epeetan bete ahal izateko, kontsumitzen dugun energiaren jatorria aldatu beharra dago eta jatorri berriztagarriko energietara jo, eta autokontsumoa funtsezko elementua da helburu horiek lortzeko. 
Apartatu hori konstituzioaren aurkakoa eta, horrenbestez, deuseza dela dioen deklarazioak aukera emanen du autokontsumoa garatzeko bizilagunen komunitateen eraikinetan, beste herrialde batzuetan egiten ari den bezala.
Epai honek autokontsumo partekatua legezkoa dela argi uzten duen arren, hura garatzeko analisi tekniko eta juridikoa egin beharra dago, eta autonomia erkidegoek gaiari buruzko araudi berariazkoa landu behar dute. 
Analisi horrek aukera emanen du autokontsumo partekatuko instalazioen erabiltzaileei erabateko bermeak emanen dizkien esparru juridiko bat ezartzeko.  
Nafarroako Gobernuak, garapen hori errazte aldera, baloratzen ari da zein inplikazio tekniko eta juridiko izanen dituen autokontsumo partekatuak, eta, halaber, baloratzen ari da hura sustatzea inbertsio horiek sustatu eta errazteko pizgarri fiskalen bitartez. Neurri fiskalez gainera, gobernua lan egiten ari da oro har autokontsumoa eta, bereziki, autokontsumo partekatua sustatuko duen araupetze berri bat egiteko.
· Zer jarrera du Nafarroako Gobernuak Alderdi Popularraren gobernuari buruzko informazioak direla-eta, energia berriztagarrietarako beste murrizketa bat izanen dela aditzera ematen dutenak, 9000 nafar inbertsore txiki ukituko dituena?
Ez dugu informaziorik galderan aipatzen diren berriztagarrietarako murrizketa horiei buruz. Egoera hori dagoen unean, aztertuko da zein eragin duen inbertsoreengan. Parlamentariak informazio gehiago ematen badigu, saiatuko gara balorazio bat egiten.
Hori guztia jakinarazten dizut, Nafarroako Parlamentuko Erregelamenduaren 194. artikulua betez.

